
						Oddi ar Wicidestun

					

					


					
					
					Prawfddarllenwyd y dudalen hon
a'r gynulleidfa yn lliosog, ond y mae lleihad yn y boblogaeth
wedi effeithio i beri gwanhau yr achos.

Daeth y Parch. D. Jones, yn awr o Garegddu, yma i lafurio
fel gweinidog yn 1862, a bu ei arosiad am ysbaid tair blynedd,
pryd y symudodd i Lanbedr. Dechreuodd y Parch. J. Davies.
ar ei lafur yma a Llanelltyd yn 1865, a bu yn ffyddlon a
gwasanaethgar i'r achos hyd 1883, pryd y rhoddodd ei le i
fyny. Y mae y Parch. E. V. Humphreys yn awr mewn cysylltiad gweinidogaethol â'r ddwy eglwys er 1885. Cafwyd yn
garedig help ganddo ef i gasglu yr hanes hwn. Genedigol o'r
ardal hon ydyw y Parch. O. E. Williams, RhosLlanerchrugog.
Dechreuodd bregethu yn Llundain, ond holwyd ef yn Nghyfarfod Misol Aberdyfi, Chwefror 1878, a rhoddwyd caniatad
idio fyned i Athrofa y Bala y flwyddyn hono.



LLANFACHRETH




Nid oes neb wedi talu sylw i hanes Methodistiaeth Sir
Feirionydd heb wybod am Lanfachreth. Mae y lle mewn ystyr
grefyddol yr hynotaf o un man yn y sir ar gyfrif yr erledigaeth
chwerw a brofodd yr ardalwyr, a'r rhwystrau anhygoel a gafwyd
i ddwyn achos yr Arglwydd ymlaen, yn niwedd y ganrif ddiweddaf a dechreu y ganrif bresenol. Am ba achos y mae i'r
eglwys hon hanes meithach na'i chwiorydd a'i chymydogesau.
Yn dra fFodus, mae y prif ffeithiau am y dechreuad yma wedi eu
cofnodi. Yr oedd y cofiadur anghymarol, Lewis William, yn
byw yn Llanfachreth pan oedd Methodistiaeth Cymru yn cael
ei ysgrifenu, a chasglodd ac anfonodd ef y pethau hynotaf i'r
awdwr ar y pryd. Eto, nid yw yr hanes sydd wedi ei gyhoeddi
yn y gyfrol hono yn cyraedd ond yn unig dros ugain mlynedd
o amser, o'r pryd y dechreuwyd pregethu yn yr ardal hyd yr
adeg yr adeiladwyd y capel y tro cyntaf, sef o 1783 i 1804.
Mae yr hyn a gofnodir yma yn cynwys rhai manylion ychwanegol, ynghyd a'r hanes o'r dyddiad diweddaf i lawr i'r amser presenol.

		 Golygwyd y dudalen hon ddiwethaf ar 4 Rhagfyr 2022, am 16:30.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

